
Utoqqalinermi soraarnerussutisiat akileraarutaasarunnaarnissaannut periarfissat 

pillugit Naalakkersuisut nalunaarusioqqullugit peqquneqarnissaannik inatsisartut 

aalajangiiffigisassaatut siunnersuut. 

(Inatsisartunut ilaasortaq Aqqalu C. Jerimiassen, Atassut) 

 

 

 Akissuteqaat 

(Aningaasaqarnermut Akileraartarnermullu Naalakkersuisoq) 

 

Siullermeerinninneq

 

Inatsisartunut ilaasortaq, Aqqalu C. Jerimiassen, siunnersuutigaa utoqqalinersianik 

akileraartarunnaarnissamut periarfissat pillugit Naalakkersuisut nassuiaammik suliaqaqqullugit 

peqquneqassasut. 

 

Utoqqalinersianik qaffaasinnaaneq utoqqalinersiat aningaasartaannik qaffaanikkut 

ingerlanneqassasoq, akileraartarnermik aaqqissuussaq pisariitsunngortinnagu pisariaqartoq 

Naalakkersuisut isumaqarput. Ajornannginnerpaassaaq paasiuminarnerpaallunilu, 

tamatumunnga atatillugu aningaasartuutit aningaasanut inatsimmi toqqaannartumik 

takuneqarsinnaassammata. Suliniutitut siunnersuutigineqartoq akileraartarnermik 

aaqqissuusseqqinnermi takkuttussami anguniagaanut akileraartarnermik aaqqissuussaq 

pisariillisarneqarnissaanut akerliuvoq. Taamaalilluni utoqqalinersianik 

akileraartarunnaarnissaq akileraartarnermi assigiiaarinerup annikinnerulerneranut, immikkut 

malittarisassiornerit amerlanerusunut aamma allaffissorneq annerusumut tapertaassaaq. 

Isertitat periutsit assigiinngitsut atorlugit sulinerineqartalissapput, akissarsiaanersut 

utoqqalinersiaanersulluunniit apeqqutaatilerlugit. 

 

Akileraartarunnaarnerup malitsigisaanik naleqqutinngitsunik arlalinnik sunniuteqartussaavoq, 

isumagineqartariaqartunik. Assigiiaartumik akileraartitsinngikkutta, innuttaasut 

akileraartarnermik malittarisassat tunngavigalugit aalajangiisarnissamut 

kajumissaarneqassapput.  Utoqqarnik pikkorissunik sulerusukkaluartunik siusinnerusukkut 

soraarninngornissaq pillugu tigussaasumik kajumissaarissaaq, aningaasaqarnikkut 

inissisimaneq pitsaanerusoq pissutigalugu. Innuttaasut ilaannik assinganik, immaqaluunnit 

utoqqalinersianik suli ikinnerusunik, isertitaqartunik ilanngullugu minnerusumik 

akileraartalissapput. 

 

Periaaseq sorlerluunniit toqqarneqaraluarpat, utoqqalinersiat qaffanneri pisortat 

isertitakinnerunerannik kinguneqassaaq. Minnerunngitsumik kommuninut, isertitanik 

akileraartarnermit pingajorarterutaasa marloriaataat sinnerlugu iluanaaruteqartartut. 

Iluanaarutinik annaasat akileraartarnerup qaffanneratigut imaluunniit sipaaruteqarnikkut 

aningaasalersortariaqarput. Siunnersuuteqartup ajoraluartumik iluanaarutinik annaasaqarneq 

tamanna qanoq iliorluni matussuserneqassanersoq pillugu eqqaasaqanngilaq. 

 

Ulluinnarni periarfissaqanngilaq nassuiassallugu innuttaasunut suliffeqarnermut ilaasunut 

ilaatigullu utoqqalinersialinnik utoqqalinersiaqarnermillu nuannaaruteqartunik 

pilersuisooqataasunut akileraartarnermi malittarisassat assigiinngitsuunissaannik.  

Taarsiullugu akilerartarnermik inatsisinik allannguinissanik isumaliutit Inatsisartuni 

aalajangiiffigisassatut siunnersuutitut ataasiakkaatut saqqummiunnagit, taakku 

akileraartarnermik aaqqissuusseqqinnissamik isumaqatiginninniarnerni 

saqqummiunneqassasut Naalakkersuisut kaammattuutigiumavaat. 

 

Politikikkullu oqallinnerni utoqqaat atugaasa pitsanngorsarnissaanut periarfissap 

sammineqartarnera Naalakkersuisut akueraat. Taamaammat Inatsisartuni inuillu akornanni 

oqallinneq ikorfartorniarlugu siunnersuutigineqartutut nassuiaasiornissaq Naalakkersuisut 

naapertuuttuutippaat.  

 

Tamanna tunuliaqutaralugu allannguutissatut siunnersuut imaattoq matumuuna 

saqqummiuppara: 

 

Naalakkersuisut kingusinnerpaamik ulloq 1. juli 2024 agguaanneqartussamik 

utoqqalinermi soraarnerussutisiat akileraarusigaajunnaarnerannut periarfissaq pillugu 

nassuiaasiornissaannut Inatsisartunut aalajangiiffigisassatut siunnersuut. Nassuiaammi 

suliniutip innuttaasunut pisortanullu aningaasaqarnikkut allaffissornikkullu 

kinguneqaatissaannik imaqassaaq.  

 

Taama oqaaseqarlunga immikkoortoq Inatsisartunut suliarineqartussanngortippara.  


